
তোৰা দুইৰ কোন আছে কহিয়োক পাছে।

শঙ্কৰৰ জমাই বোলে মোৰ সব আছে॥

ভাই ভাৰ্য্যা নফৰ চাকৰ নিৰন্তৰ।

হাল গৰু গাই খেত ভূঁই বাৰীঘৰ॥৭




—মাধৱদেৱৰ মুক্তি—




বোলন্ত মাধৱদেৱে মোৰ কিছু নাই!

উদাসীন একেশ্বৰ দেখ সমুদায়।

হেন শুনি মাধৱদেৱক এৰি দিল।

মাধৱে তাহাঙ্ক স্নেহে লাগ ন ছাড়িল॥৮॥

চক্ষু ঠাৰে অসমো বোলয় পলা তই।

মাধৱে বোলন্ত খানিতেক থাকো মই॥

ইহাঙ্ক কাটিলে যেবে তেবে মই যাইবো।

কাটিবাৰ বেলা মই নাম সুমৰাইবো॥৯॥

এৰি দেস যদি একেলগে দুয়ো যাইবো।

যদি কাট একেলগে দুই হান্তে মৰিবো।

শুনি মাধৱক এৰি অসম গৈলেক।

তাঙ্ক নিয়া কাটিবাক বান্ধি পেলাইলেক॥১০॥




—হৰিজোঁৱাইৰ প্ৰাণদণ্ড—




তেঁহে বুলিলন্ত খানিতেক নকাটিবি।

হাত বাৱ দিলে মই তেখনে কাটিবি॥

মাধৱে কাণত ৰামনাম শুনাৱন্ত।

আপুনিয়ো উচ্চ কৰি ৰামনাম লন্ত॥১১॥

ৰামনাম লৈলে পুলকিত ভৈল গাৱ।

